
■ IL TERM SCIENTIFIC

La glisch zodiacala
DA MATHIAS KUNDERT

La glisch zodiacala, tge mai pudess quai es-
ser? Forsa puspè ina nova sort pair electric?
Ubain insaquants radis privlus? Sbaglià
malamain! Il Pledari grond enconuscha be
«zodiac», ma quest pled ansmaina gia en la
dretga direcziun: Il zodiac è la retscha da las
ensainas astrologicas vi dal firmament, dal
botsch fin tar ils peschs. Questas ensainas
sa chattan sin ina strivla che furma in circul
da 360° enturn l’entir firmament, ed er il
sulegl, la glina ed ils planets seguan questa
strivla che sa numna, apunta, zodiac.

La silba «zo» da zodiac vegn dal medem
pled grec sco il «zoo», numnadamain da
«zoon», che vul dir «animal». Manegiads
èn en quest cas ils animals da las ensainas,
ed uschia èsi era cler pertge ch’il zodiac cor-
respunda al tudestg «Tierkreis».

Sin questa strivla enturn il tschiel sa
concentreschan betg mo ils planets, ma-
bain era la pulvra interplanetara, e cun
quella essan nus finalmain arrivads tar la
glisch zodiacala: Quella pulvra tranter ils
planets reflectescha numnadamain la
glisch dal sulegl, ed uschia datti ina fiacca

strivla per lung dal zodiac. La pulvra è fitg
fina, cun particlas da 0,001 enfin 0,1 mil-
limeters, e quellas èn era fitg raras: En
mintga kilometer cubic datti mo circa 10
particlas! Mo sin distanzas da tschients
milliuns da kilometers èsi tuttina material
avunda per che quest vel daventia visibel.

Concedì, la glisch zodiacala n’è betg in
fenomen spectacular, mo sco tar blers fe-
nomens astronomics daventa l’observa-
ziun pir lura fascinanta cur ch’ins sa da-
nunder ch’ella vegn. Plinavant dovri propi
cundiziuns idealas per insumma vesair in-
satge, cundiziuns che pudessan dentant es-
ser ademplidas questas emnas: En settem-
ber maina il zodiac quasi verticalmain vers
il sulegl, e cunquai che la glisch zodiacala
è la pli clera damanaivel dal sulegl ves’ins
quella regiun dal tschiel quests dis era il pli
ditg avant l’alva.

Mo i dovra anc autras cundiziuns per
pudair pertschaiver quest tgeiel da glisch:
Ina vista libra vers ost, circa enturn las
05.00 la damaun, aria fitg pura, ed era na-
gina glisch artifiziala. En il Grischun datti
perquai segir insaquants dalsmegliers lieus
d’observaziun da la Svizra!

■ FORUM

Èn ils planisaders da chatscha
pronts per il discurs?

Nus ans legrain dals discurs cun ils
planisaders da chatscha. Quels na
vulan dentant naginas emoziuns, ma-
bain factums.Co savain nus mo fidar a
quels signurs en ils discurs sche «in» ha
gia dubis pertutgant il dumber da las
suttascripziuns dals chatschadurs e
«l’auter», sco el è s’exprimì il di da la sur-
dada da l’iniziativa encunter la chatscha
speziala, ha la speranza ch’il cussegl
grond declerass l’iniziativa per invala-
bla?

1. Nus n’avain mai propagà che 50%
da las suttascripziuns derivian da cha-
tschadurs. Nus avain adina accentuà che
la mesadad dals chatschadurs hajan sut-
tascrit l’iniziativa. Dals ca. 5500 cha-
tschadurs han effectiv 3000 suttascrit.
Quai è factum! Quai po signur Angerer
crair ni laschar.

2. Signur Brosi sto esser smaladet en
las stretgas sch’el sto, tar il Radio Gri-
scha, far ora la tschantscha che l’iniziati-
va duaja vegnir declerada dal cussegl
grond per invalabla.

Gea, quai fiss per l’uffizi da chatscha
e pestga la pli simpla schliaziun. Uschia
savessan quels signurs planisar vinavant
la chatscha e quella malempernaivla
chatscha speziala cuntinuass e vegniss
fatga pli rigurusa. Ina tenuta senza re-

spect envers la voluntad dals chatscha-
durs e dal pievel.

Ussa ston schliaziuns vegnir chatta-
das! Quai che n’è or da noss puntg da vi-
sta insumma betg uschè grev.

Nus giavischain a tut las chatschadu-
ras e tut ils chatschadurs ina buna cha-
tscha da settember.

Il comité d’iniziativa per la
dismessa da la chatscha speziala

Forum da discussiun
Questa rubrica stat a dispusiziun a
lecturas e lecturs per s’exprimer da-
vart temas actuals e brisants. Las con-
tribuziuns ston esser signadas cun
l’entir num e s’abstegnair d’invectivas
persunalas. La Quotidiana publitge-
scha mo chartas da lectur scrittas en
rumantsch e fa sezza naginas transla-
ziuns. Vos resuns e Vossas reacziuns
sin artitgels publitgads en La Quoti-
diana pudais Vus trametter per e-mail
«redaktion-lq@suedostschweiz.ch»,
per fax. 081 920 07 15 u per posta a
la Redacziun da La Quotidiana, Via
Comerciala 22, 7007 Cuira.

